
“Күн сирин көрдөрбүт, киһи буолар олохпутун түстээбит күндү төрөппүттэрбитигэр муҥура суох махталбыт бэлиэтэ” – диэн киирии тылынан саҕаламмыт кинигэ дириҥ ис хоһоонноох, биир аймах тус эйгэтин арыйар истиҥ тыллардаах, түөрт көлүөнэ олоҕун кэпсээнэ, олоххо сыһыана – күндү киһи Ийэ тула мунньуллубут. 
“Үйэлээх махталбыт”  - кинигэ халыҥ тастаах, Ю.А.Гагарин аат. СӨ типографиятыгар 2025 сыллааха 60 экз. бэчээттэнэн тахсыбыт. 264 стр, икки тылынан,үгүс элбэх хаартысканан ситэриллибит.
  Кинигэ титульнай илииһигэр аата уонна сахалыы харысхал – бу ыалы, аймаҕы тула өттүттэн харыстыы, араҥаччылыы турдун диэбиттии сырдык фоҥҥо сыһыарыллыбыт. 
 Кинигэни хомуйан оҥодулар : Е.А.Аянитова, К.А.Аянитова, А.А.Кириллина, О.В.Черненко. 
  Кинигэ аннотациятыгар аҕабыт : Бу кинигэ күндү төрөппүттэрбитигэр Аянитов Алексей Афанасьевичка, Герой Ийэ Иванова Мария Павловнаҕа муҥура суох махталбыт туоһута буолар. Кинилэр олорон ааспыт олохторун туһунан кинилэри өйдүүр-саныыр дьоннорун, аймахтарбыт, оҕолорун, сиэннэрин ахтыыларыттан, хаартыскалартан таҥыллан оҥоһуллунна. Ийэбит бэйэтэ суруйан хаалларбыт ахтыыларын, магнитофоҥҥа уһуллубут кэпсээнин холбоон киллэрдибит. Кэбээйи улууһун Лүүчүн, Чурапчы улууһун Арыылаах нэһилиэктэригэр олоро сылдьыбыт өбүгэлэрбит тустарынан кэнчээри ыччакка анаан сырдаттыбыт.
  Кинигэ ис хоһоонун сырдатар аннотацияҕа ааҕан кинигэ сыалын-соругун билсэбит : төрүппүккэ махтал, үтүө сыһыан, ааттарын үйэтитии; кэлэр көлүөнэ ыччакка сырдатыы, өбүгэ олоҕун холобурунан олоххо иитии. 
  Салгыы кинигэни арыйан билсэбит : 
Иһинээҕитэ : Киирии тылы – Елена Алексеевна Аянитова, РФ үөрэҕириитин туйгуна, СӨ “Учууталларын учуутала” бэлиэ хаһаайына, СӨ үөрэҕириитин ситимин бочуоттах бэтэрээнэ олус өйдөнүмтүө, ааҕааччыга тиийимтиэ тылынан билиһиннэрэн суруйбут.
“Ытык ыал Аянитовтар” бу үчүгэйдик билэр, алтыспыт, Аянитовтар олохторун көрбүт Чурапчы улууһун Сылаҥ нэһилиэгин ытык киһитэ, өр сылларга сэбиэт председэтэлинэн үлэлээбит Борис Пахомович Баишев  суруйуутун билсэбит. 
Ол кэнниттэн саас-сааһынан кинигэ түһүмэхтэрэ бараллар : 
Бастакы түһүмэх – “Ийэбит кэпсээннэрэ”. 
   Герой ийэ, Аҕа дойду сэриитин бэтэрээнэ, тыыл бэтэрээн Иванова Мария павловна “Олоҕун суоллара” бу биир эрэ киһи олоҕун суола буолбатах, манна Кэбээйи оройуонун 1 Лүүчүн ыалларын олоҕо, оччотооҕу кэмҥэ үлэттэн илиилэрин араарбат саха үтүө майгылаах дьонун күннээҕи түбүктэрэ, кыһалҕалара, сыһыаннара барыта арыллар. Бу түһүмэҕи ааҕа олорон, Мария Павловна сүрдээх наҕыллык гынан баран, саас-сааһынан сирэйэ сырдаан ыла-ыла, сороҕор тохтоон чуумпуран олоро түһэр, онтон эмиэ салгыы кэпсии олорор курдук киһи ылынар. 
    Мария Павловна олоҕун кэпсээнин  сиэнэ Ольга Владимировна  видеокамераҕа устан ылбытын, үгүс дьоҥҥо сөпкө тиийдин диэн нууччалыы тылынан бэчээттэммит. Бу түһүмэҕи аймахтар мөссүөннэрэ саһарбыт хаартыскалартан “туох сонун” диэбиттии киирбиттэр. Манна бэлиэтээн ааһыахха наада – кинигэҕэ хаартыскалар олус тупсаҕайдык оҥоһуллан, көннөрүллэн киирбиттэр – типографияҕа махтал!
Иккис түһүмэх – “Биһиги дьиэ кэргэммит”, улахан кыыс, геология ветерана  Клара Алексеевна Аянитова  Аҕа, Ийэ төрүттэрин ырытан, сиһилии сааһылаан киллэрбитэ кэрэхсэбиллээх : “Лючинские предки” бу манна “Смена поколений предков по линии матери” таблицаҕа 1607 саллаахтан төрүччүнү үөрэтии, көрдөрүү киирбитэ интириэһи тардар. Бу түһүмэххэ ийэ-аҕа өттүнэн аймахтары көрдөрүү, кинилэр үлэлэрин, олохторун сиһилии сырдатыы киирбит уонна хаартыскаларынан ситэриллибит. 
Үһүс түһүмэх . Биир дойдулаахтарбыт ахтыылара 
  Олох устун бииргэ алтыспыт, эн-мин дэһэн, ылсан-бэрсэн, ыалдьыттаһан, үчүгэйдик санаһан олорбут ыаллар оҕолоро, Мария Павловна дьүөгэлэрин кыргыттара суруйбут ахтыылара киирбиттэр : “Үтүө өйдөбүлүнэн махтана саныыбын”, “Ийэбит истиҥ дьүөгэтэ”, “Саныы сылдьыахпыт”, “Холобур буолар ыал”, “Ыалларбыт Аянитовтар”...
      Мария Павловна дьүөгэлэрин кытта түспүт хаартыскаларга сырдыы-үөрэ тураллара үтүө кэмнэри санатан ааһаллар.  
Төрдүс түһүмэх. Аймах-билэ дьоммут сырдык өйдөбүллэрэ.
 Манна чугас аймах дьон истэҥ ахтыылара, кэпсээннэрэ түмүллүбүт. Бу кинигэҕэ ахтыыларга, суруйууларга наһаа үчүгэйдик төрүт дьон олоҕун, ситимин ырытан киллэрбиттэрэ ыччакка өйдөбүл, тирэх буолара саарбаҕа суох. 
Бэһис түһүмэх. Төрөппүттэрбит – олохпутугар бигэ тирэхпит.
Бу түһүмэх аата этэринии – аҕа, ийэ иллээх олохторо, истиҥ сыһыаннара, сатабыллаахтык дьаһанан, тэринэн олорбут олохторо оҕолор үтүө, үлэһит дьон буолалларыгар бигэ тирэх буолбуттарын көрдөрөр. Хас биирдии оҕо, кийиит, күтүөт сүрэҕин сылааһынан суруллубут ахтыыларын ааҕан бу сэмэй саха ыалын күннээҕи түбүккэ, үлэҕэ, хаһаайыстыбаҕа, бэйэ-бэйэҕэ, оҕоҕо, дьоҥҥо сыһыанын билсэҕин, элбэҕи өйдүөххэ, эдэр дьон ылыныахтарын, холобур туттуохтарын сөп. Оҕолор ахтыылара – Махтал бэлиэтэ!
Онтон сиэннэр ахтыылара – Таптал бэлиэтэ.
Алтыс түһүмэх – Эбээ, эһээ үтүө алгыһынан саҕаламмыт олоххо  үктэммит кырачаан сиэннэр,  үөрэхтээх, үлэһит дьон буолан олорон суруйбут ахтыылара түмүллүбүт. Бу дьоллоох ыччаттар!
Сиэннэр, хос сиэннэр хаартыскалара ахтыылары ситэрэн түмүктүүллэр.
     Бу кинигэ саамай кэрэхсибиллээҕэ өбүгэ удьуорун салҕыы олорор ыччакка төрүччүнү сааһылаан оҥорон таһаарыы : “Лүүчүннүрэ төрүччүлэрэ”, “Аянитовтар төрүччүлэрэ” көрдөрө, кэпсии, билиһиннэрэ  сыһыарыллыбыт. Олус интириэһинэй, букатын 17 үйэттэн саҕалаан, өссө ол инниттэн да хомуллубут, сааһыламмыт төрүччү!
 Бу кинигэ тахсарыгар 9 литература туһаныллыбыта, үлэлээбит, кинигэни хомуйбут дьон үлэ бөҕөтүн көрсүбүттэрин туоһулуу киирбиттэр. 
Кинигэ инники  форзаһыгар – Аянитовтар аймах саамай түмсэр кэмнэрэ, өбүгэ саҕаттан үлэ үөрүйэҕэр үөрэтэр от үлэтин араас сыллардыыҕы хаартыскалар киирбиттэр.
Кинигэ кэнники форзаһыгар – Ийэ, аҕа олохсуйбут, оҕо, сиэн сүүрэн-көтөн улааппыт тиэргэннэрин дьыл араас кэмигэр түһэриллибит хаартыскалара ыҥыра-угуйа, оҕолору, сиэннэри ымсыырда көстөллөр.
Төрөөбүт, улааппыт тэлгэһэм
Кэтэһэр ыраахтан кэлэрбин.
Кууһуоҕум былыргы сэргэни
Ыал буолуу өлбөөрбөт туоһутун.

Талбааран туруоҕум чуумпуран
Кырдьаҕас аҕабын ахтаммын,
Ийэкэм мөссүөнүн санааммын
Салҕанар олоҕу алҕыаҕым.

“Түмүк тылга” киирбит тылларынан ырытыыны түмүктүөм : Ийэ, Аҕа киһи быһыытынан үтүөлэрин күндү баай курдук көлүөнэттэн көлүөнэҕэ биэрэн, харыстаан, салҕаан иһэрбит – биһиги ытык иэспит.
 Бу хас биирдии киһиэхэ сыһыаннаах тыллар аналларын толорон истиннэр, аймах-хааҥҥа, кэлэр көлүөнэҕэ. 
 Ырытыыны суруйда Аммосова А.В.
